
 

Aðalskrivarafrágreiðing 2021 
Her er ein frágreiðing um virksemið hjá Føroyska Bíbliufelagnum í 2020 og um 
ætlanir, ið liggja fyri framman. Viðmerkingar og spurningar eru vælkomin. 

2020 

2020 gjørdist eitt óvanligt ár fyri tey flestu í heiminum, men fyri dagliga virksemið í 
Føroyska Bíbliufelagnum, hevur Korona ikki havt so stóra ávirkan, sum ein kundi 
stúrt fyri. Dagliga virksemið hevur næstan hildið fram sum vanligt, men okkurt hevur 
tó ikki latið seg fremja. 

Korona 

Tá viðtøkurnar vórðu broyttar í 2019, var lagt upp til at vitja meira runt landið, men 
við Korona lá ikki so væl fyri. Men har ein hurð verður latin aftur, letur onnur seg 
upp – ella var hon opin? Tí møguleikan kendu og brúktu vit, og hann er síðani 
troyttur nógv farna árið:. At hava fund í fjarstøðu á netinum ber væl til, og úrslitin er 
sjónlig og lutvís betur enn tað, sum var. 

Tó so, hevur Bíbliufelagið verið á einum vitjandi fundi í 2020, eftir at Korona kom. 

Nýggja Bíblian 

Nýggja Bíblian er størsta einstaka verkætlanin hjá BF nakrantíð, men endurskoðanin 
av Nýggja Sáttmálanum hevur eisini fylt nógv seinastu tvey árini. 

Í februar kundu vit fegnast um, at nýggja bíbliuumsetingin gjørdist heil, við tað at 
David Johannesen var liðugur at umseta Sálmarnar. Hetta var einasti parturin av 
Bíbliuni, Hans Jacob Joensen ikki helt seg til at umseta. 

Leisturin fyri arbeiðið er broyttur nógv í 2020. Farið var frá størri bólki, umboðandi 
breiddina av kirkjuliga landslagnum í Føroyum, tí tað vísti seg at vera tung 
mannagongd og ganga seint. Nýggjur leistur var umrøddur á fundi í Kirkjubø 1. mars 
og endaliga samtyktur á fyrsta og higartil einasta netfundinum hjá stýrinum 23. apríl 
2020. Leisturin inniheldur enn størri breidd og tal av einstaklingar, ið fáa hvør sín 
part av Bíbliuni at gjøgnumganga við atlitið til grundmálini. Síðani vera viðmerkingar 
frá hesum settar inn og um neyðugt viðgjørdar av starvsfólki og fylgibólkinum hjá BF, 
áðrenn Fróðskaparsetri lesur tilfarið við tí málsliga fyri eygað. At enda verður tilfarið 



sent ritstjóra á Bókadeild Føroya Lærarafelags til endaliga uppseting. Leisturin byggir 
á, at umseting og stíýlur eru løgd og skula virðast. Tí skula bara tær broytingar, ið 
beinleiðis styrkja ta gudfrøðisliga og málsliga búnaðin, gerast.  

Aftrat bíbilska tekstinum, er skjøtil eisini settur á at útvega ískoytistilfar til nýggju 
útgávuna. Her eru tilvísingar, orðafrágreiðingar, viðmerkingar og kort týðandi fyri at 
ríka og prýða nýggju Bíbliuna. Vit keyptu í 2020 loyvi til at brúka viðmerkingar og 
tilvísingar frá nýggjastu norsku bíbliuumsetingini. Gongd er sett á at fáa tilfarið 
umsett í samstarv við Bókadeildina. 

Vónin er, at arbeiðið við teksti og innihaldi verður liðugt í ár, men tó í seinasta lagi 
um eitt ár. Útgávan skal løggildast og skjøtil er settur á hendan partin saman við 
Mentamálaráðnum. Síðani er uppseting og prenting eftir, men her er ikki avjørt, 
hvussu tað skal gerast 

Nýggi Sáttmálin 

Endurskoðanin gongur væl, og fundir eru eina til tvær ferðir um vikuna. Men nýggju 
møguleikarnir í Paratext gera eisini, at meira tíð verður brúkt, og tí tekur 
endurskoðanin longri tíð. Vónandi gevur tað eisini betur góðsku, og ætlanin er eisini, 
at sjálv útgávan bæði skal vera av betur góðsku og innihalda app við talu.  

Nýggi Sáttmálin frá 2017 var prentaður í 3.000 eintøkum, og um ársskiftið vóru 40 
eintøk eftir. Tí er neyðugt at fáa endurskoðaðu útgávuna út sum skjótast. Vit hava 
fingið 100 tkr. frá Mentamálaráðnum til hetta saman við útgávu á app og møguligari 
ljóðbók. Eftir ætlan er endurskoðanin liðug seint í 2021. 

Paratext 

Nýggja forritið Paratext vísur seg at vera ein sera góður grundvøllur fyri umsetingar- 
og útgávuarbeiði bæði viðvíkjandi góðskutrygging av tilfari og viðvíkjandi samskifti 
innanfyri og uttanfyri Bíbliufelagið. Her verður serliga hugsa um Sameindu 
Bíbliufeløgini og tær tænastur, felagsskapurin kann veita. Hetta fer eisini at gerast 
ein stórur fyrimunur fyri allar útgávur av bíbilskum tilfari framyvir, m.a. tí tað er trygt 
og tað lættari letur seg gera at føra tilfar yvir í aðrar talgildar miðlar. 

Biblia 2020 

Biblia 2020 byrjaði fyrst í 2020 og er ein app, har eitt dagligt vers verður lagt út og 
møguleiki er at lesa og taka upp á video og senda út á eina síðu ella út til aðrar síður 



ella vinir. Tað er skotska Bíbliufelagið, sum hevur staðið fyri útgávuni, og  vit hava  
teknað til og lýst fyri átakinum. 

Á netinum 

Bíbliufelagið er virkið á netinum, bæði við heimasíðu og á Facebook. Hetta kunna vit 
takka Ásbirni Jacobsen fyri, sum trúliga leggur út og eisini røkir aðrar uppgávur. 
Arbeiðið fatar um m.a. daglig bíbliuorð á Facebook, greinar á heimasíðuna og 
tíðindabrøv til stuðlarnar við jøvnum millumbilum. Eisini hevur Ásbjørn sent út 
rokningar fyri Bíbliulesiætlanirnar. 

Ynski hevur verið at fáa heimasíðuna dagførda, so møguleiki er at fáa eina meira 
nútímans síðu, men enn er ikki nakað ítøkiligt komið burturúr. 

Forlagið Bókin 

Hóast virksemi í Forlagnum Bókin, ikki hevur verið so nógv, so eru tað tó komnar 
tvær útgávur út í 2020. 

Bókin, Guds undurfullu orð er samprent við forlag í Keypmannahavn og kom á 
marknaðin í septembur. Hetta er ein barnabók til yngri børn við leysliga umsettum 
bíbliuversum, sum eru myndað, og møguleiki er at klistra hjálagdar myndir í bókina. 
Sum nakað nýtt, var ein lýsingarfilmur gjørdur í samband við útgávuna, og varð hann 
lagdur út á Facebooksíðuna hjá Bíbliufelagnum. 

Um miðan desembur kom næsta bókin, Skapanarverkið, ið er fyrsta upprunaføroyska 
myndabókin frá okkum. Tað er Marta A. Dalsgaard, sum  hevur gjørt bæði myndir og 
tekst, og bókin er ætlað smærri børnum. Myndaevnið er um, tá Gud skapti heimin og 
alt tað, vit síggja í dag. 

 

Lagur og søla 2020:
2019 2020 Selt í 2020

Bíblia øll børn 1208 451 757
Bíblia leður 334 0 334
Bíblia grøn 886 768 118
Meldurbíblian 1884 1709 175
Nýggi Sáttmálin 299 48 251
Guds undurfullu orð 1500 1237 263
Skapanin 946 773 173

Søla íalt 2071
Bíbliur 703
Barnabøkur 1368

Lagur við ársenda



Sølan av bókum hevur sum heild gingið væl. Vit hava bara tað einu útgávuna av 
Bíbliuna eftir á goymslu, og fleiri av barnabókunum selja væl, og onkur er næstan 
útseld. Bara Meldurbíblian hevur ikki selt so væl og var tí sett á útsølu í 2020. Tað er 
ætlanin at gera meira við lýsingarpartin, men enn er tað ikki gjørt. 

Svarta Bíblian við stívari permu, er nú útseld. Tilboð um endurprenting er tøkt, men 
vegna fíggjarligar avleiðingar og havandi í huga, at nýggj umseting er ávegis, verður 
kannað um endurprent kann gerast í avmakaðari nøgd uttan at góðskan fellur. Vit 
hava vent okkum til Sameindu Bíbliufeløgnini at kanna “Print on Demand”. So skjótt, 
vit fáa svar, geva vit boð um at endurprenta Dahl/Viderø, sum bíbliustýrið hevur 
samtykt. Vit hava tó fleiri enn 700 av grønu Bíbliuni á goymslu.   

Tvær nýggjar umsetingar eru settar í verk, men tað verður eisini arbeitt við at finna 
útgávur til ung, sum sær út til at mangla í Føroyum. 

Ljóðbíblian 

Upplesturin av Bíblini, sum Ljóðbókanevndin við loyvi frá BF, tók upp á fløgur fyri um 
20 árum síðani, hevur verið útseldur leingi. Í heyst setti Bíbliufelagið seg í samband 
við Elin Brimheim leiðara í nýggju eindini Ljóðbókatænastuni, ið nú er partur av 
Landsbókasavninum. Tey hava Bíbliuna á listanum yvir útgávur, sum tey ynskja at 
geva út av nýggjum í MP3, men fíggingin manglar.  

Á fundi við bisp nevndi eg hetta, og tað var leyst og liðugt beinanvegin við fígging. 
Kostnaðurin fyri alla Bíbliuna er mettur til góðar 30 tkr., so hetta er stórfingið. 
Ætlanin er at “reinsa” upptøkurnar og skipa tær av nýggjum. Byrjað verður við 
Nýggja Testamenti, og vónin er at hendan útgávan verður tøk fyri almenninginum 
fyrra hálvár 2021. 

Talgildi heimurin 

BF hevur fingið stuðul til at útgeva app til Nýggja Sáttmálan. Ætlanin er eisini at NS 
skal koma út sum ljóðbók – helst á somu app. Tosað hevur verið við Qodiu og 
Sameindu Bíbliufeløgini um møguleikar, og vóna vit at vera komin nærri  eina loyst, 
tá endurskoðanin er lokin. 

Upplagt er eisini at nýggja Bíblian verður útgivin talgild eins og verandi Bíblia. 

Tilfar við livandi myndum hava vit enn ikki framleitt, undantikið lýsingarfilmin til 
Guds undurfullu orð. Tað er ynskiligt at gera meira við hetta økið í framtíðini, men til 
tess krevjast førleikar, sum BF ikke ræður yvir í løtuni. 



Fíggjarliga støðan 

Sølan hjá Bíbliufelagnum er áleið tann sama sum í 2019, 2.000 seld eintøk herav 700 
Bíbliur og 1.300 barnabøkur.  Útgávuvirksemið er vanliga eitt av trimum 
høvuðsbeinum undir virkseminum. Hini er gávur frá stuðlum og talvupeningur, har 
søla er um helvt og hini um ein fjórðing hvørt av samlaðu inntøkunum. Vanligi 
talvudagurin fór fyri bakka vegna koronu, men nakrar kirkjur/samkomur samlaðu inn 
ella sendu gávur til okkum, so úrslitið gjørdist størri enn vanligt, serliga vegna 100 
tkr. frá Fólkakirkjuni. 

Leingi ætlaða fíggjarátakið hjá Bíbliufelagnum fór av bakkastokki 18. novembur, og 
tað hildnaðist so væl, at góðar 650 tkr. komu inn fram til árskiftið. Hesir pengar eru 
markaðir til nýggju Bíbliuna og skula tí ikki fíggja annað virksemi. Skal nýggja útgávan 
koma í fleiri útgávum, er helst tørvur á enn meira fígging. Tí er framvegis neyðugt at 
framleiða gott tilfar og at hava ein livandi skarða av stuðlum, sum megna at bera 
virksemið. Nýggjar útgávur og endurprent av gomlum krevja gjaldføri, og her er 
rásarúmið enn ikki stórt. 

Útreiðslurnar eru serliga lønarútreiðslurnar, sum eru øktar nógv, vegna stóru 
verkætlanirnar og  framleiðslukostnaðin í samband við útgávur. Lønir eru um ¾ av 
útreiðslunum, og útgávukostnaðir um ¼ í alt. 

Nógvir pengar eru á bók nú, og tí er eisni neyðugt í hesum døgum at hugsa um 
kostnaðir av innistandandi. Ætlanin er at tosa við peningastovnarnar um at fáa 
negativu rentuna niður. 

Norðurlendskt samstarv 

Árligi felagsfundur ímillum øll tey norðurlendsku og baltisku bíbliufeløgini, sum 
skuldi vera í Oslo seinast í august, bleiv av ongum. Í staðin var ein netfundur hildin, 
har kunnað var um, hvussu ymsu feløgini vóru fyri v.v. koronu, og hvussu vit og 
Sameindu Bíbliufeløgnini kundu hjálpast at við at minka um neiligu avleiðingarnar – 
serliga fyri tey veikastu londini.  

Sameindu Bíbliufeløgini, United Bible Socities (UBS) 

Síðani vit gjørdust limir í UBS í 2016, er samskiftið so líðandi vaksið, og við kunnleika 
um felagskapin gerst greiðari, at vit hava nógv at vinnað sum eitt lítið felag. Dømi er 
Paratext, Bible 2020 og kunnleikin um Print on Demand, men tað eru eisini onnur 
øki, sum kunna lætta um í tí dagliga. Eitt lítið felag er avmarkað og tí er gott at kunna 
tosa við serkøn fólk á so nógvum økjum, har vit ikki hava førleikar.  



Hóast nógv er at brúka orku og pening til heima, so má tað altíð vera eitt ynski, at 
stuðla bíbliusøkini hjá okkara systkjum í veikari londum. 27 tkr. eru í 2020 fluttar 
bíblium til flóttarfólk ígjøgnum danska Bíbliufelagið. Síðani seinast hevur 
Bíbliufelagnið samtykt at stuðla Sat7 beinleiðis fíggjarliga, og tað ynskja vit skal 
síggjast í 2021. 

Korona hevur ávirka UBS nógv. “Round Table”-fundurin varð avlýstur, og nú er 
aðalskrivaraskiftið útsett eitt ár og sama er útskiftingin av limum í Global Council. 
Fleiri bíbliufeløg hava mist nógvar inntøkur og stuðul, men nógv hava eisini traðkað 
til og veitt meira stuðul. 

Ætlanir fyri 2021 

Arbeiðið við nýggju Bíbliuni og endurskoðanini av Nýggja Sáttmála fylla framvegis 
sera nógv restina av árinum og longur. Eitt er arbeiðið, men fíggjarligi parturin er 
framvegis ein fyritreyt fyri, at verkætlaninar kunna gerast útgávur. 

Virksemið á netinum er munagott, og ynskiligt er, at heimasíðan fær eina dagføring, 
so møguleikarnir økjast. 

Bíbliufelagið vil framhaldandi vitja um landið og vónar, at ávirkanin frá korona ikki 
fera at merkjast leingi aftrat. 

Sum altíð er stórur partur av virkseminum hjá Bíbliufelagnum treytaður av vælvild 
frá fólki, sum ynskja at gera eitt sjálvboðið arbeiði til Guds æru. Føroyska 
Bíbliufelagið stendur í stórari skuld øll hesi. Má Gud ríkiliga vælsigna tykkum! 

Lat okkum tó ikki gloyma, at uttan hann, sum býtir talentirnar út, var einki at gera 
íløgur við. Bíbliuarbeiði má og skal altíð, snúgva seg um at hava ein persónligan 
felagsskap við hin einasta livandi Gud og í takksemi um hetta, leggja vit tíð og orku í, 
at onnur eisini skula uppliva hetta – heima sum úti. 

Latið okkum framhaldandi standa saman um verkið í bøn.  

Trúfastur er hann, sum kallanina hevur givið. (1 Tess 5,23-25) 

Takk fyri! 

Gunnar K Nattestad 


